
                                                       ሚኒስትሪ ጉዳያት ወጻኢ  

 

ሓዳስ ኤርትራ : 4 ሰነ 2016 

ኤርትራ፡ “መርማሪ ኮሚሽን” ጸብጻባቱ ኣቐዲሙ ብምዝርጋሕ ኩነታት ሰብኣዊ መሰላት ኤርትራ ብዘይሻራዊ መስርሕ ከይጻረ 

ምዕንቃፉ ደው ከብል፡ ንባይቶ ኮሚሽን ሰብኣዊ መሰላት ውድብ ሕቡራት ሃገራት ጸዊዓ።  

ኤርትራ ናብ ፕረዚደንትን ኣባላትን ባይቶ ኮሚሽን ሰብኣዊ መሰላት ኣብ ዝለኣኸቶ ደብዳበ፡ እቲ ባይቶ፡ ኤርትራ ንዘለዋ “መሰል 

ርእሰ-ምክልኻል ክቕበሎን ከኽብሮን” ሓቲታ። ነቲ ክስታት ኣጽኒዓ መልሲ ንምሃብ ዕድል ክሳብ እትወሃብ ጸብጻባቱ ምዝርጋሕ 

ከወንዝፎ ሓቲታ።  

ኤርትራ ብተወሳኺ እቲ ባይቶ፡ “ንናይ ገዛእ ቅጥዕታት ባይቶ ሰብኣዊ መሰላት ቅሉዕ ጥሕሰት ዝፈቅድ ሓደገኛ ባይታ ካብ 

ምፍጣር፤ መሰረታውያን መትከላትን ቅቡላት መስርሓትን ናይ ፍትሓዊ ኣካዪዳ ካብ ምጉሳይ፤ ንሰብኣዊ መሰላት ዘስተናዕቕን 

ተኣማንነት ባይቶ ዘነኣእስን ተግባራት ካብ ምፍጻም” ክቑጠብ ጸዊዓ።  

“መርማሪ ኮሚሽን” ጸብጻቡ ንኮሚሽን ባይቶ ሰብኣዊ መሰላት ቅድሚ ምቕራቡ፡ ውጽኢት “መጽናዕቱ” ን8 ሰነ ናብ መራኸቢ 

ብዙሃን ክዝርግሖ’ዩ መዲቡ ዘሎ።  

ቀጺሉ፡ ናይ ዓሚ ኣካዪዳኡ ብምስዓብ፡ እቲ ኮሚሽን ኤርትራ ብዝቐርበላ ክስታት ገበነኛ ኮይና ከምዝተረኽበት ዝገልጽ ናይ 

መራኸቢ ብዙሃን መጥቃዕቲ ብምፍናው ንገዛእ ርእሱ ናይ መርማሪ፡ ከሳሲን ዳኛን ተራ ክወስድ’ዩ ትጽቢት ዘሎ። ኣብዚ 

ዝተወደበ ዘመተ፡ ደድሕሪ መርማሪ ኮሚሽን፡ “ውድባት ሰብኣዊ መሰላት”፡ ዝተፈላለዩ “ፈላጣት” ከምኡ’ውን “ግዳያት” 

እናተባህሉ ዝቐርቡ ወገናት ንኤርትራ ገበነኛ ዘምስል ጎስጓሳት ከካይዱ እዮም እቲ መደብ። 

ኤርትራ ናብ ኮሚሽን ሰብኣዊ መሰላት ኣብ ዝለኣኸቶ ደብዳበ፡ “እዚ ጉዳይ ብግብሪ፡ ኣቐዲምካ ንምጥቃዕን ጽጹይ መርመራን 

ዕቱብ ዘተን ከይካየድ ምግታእ ዝዓለመ እዩ። ዝንቡዕን ኣድልዎ ዝመልኦን ሃዋህው ብምፍጣር ርትዓዊ መስርሕ ፍርዲ 

ከምዘይከኣል ንምግባርን ዕንቅፋት ንምዃንን እዩ።”  

ኤርትራን ሓያሎ ኣባል ሃገራትን ውድባትን ብተደጋጋሚ ከነጽራኦ ከምዝጸንሓ፡ ኮሚሽን መርማሪ፡ መሰረታዊ መዐቀኒታት 

ርትዓውነት፡ ዘይሻራውነት፡ ሞያዊን ፍጹማዊን ዝጎደሎ ኣሰራርሓ እዩ ዝኽተል ዘሎ። ዝኽተሎም ኣሰራርሓ፡ ግጉያት፡ 

ምንጭታቱ ዘጠራጥሩን ጸግዒ ዝሓዙን፡ መርትዖታቱ ምህሙን እዩ። ስልጣኑ ብዘይግቡእ ዝጥቀምን ደረት ዝጠሓሰን ድማ’ዩ። 

ኣብዚ እዋን፡ መንግስታት ዋላ’ውን ከም ትምህርታዊ መዳያት ኣብ ዝኣመሰለ ሰብኣዊ መሰላት ዘሰጉም መዳያት ከይተረፈ ምስ 

ኤርትራ ከይዋስኡ ናብ ዝጉስጉስ ተጣባቒ ተቐይሩ ኣሎ።  

መርማሪ ኮሚሽን ክስታቱ ኣብ ምስክርነትን መግለጺታትን ሒደት ኤርትራውያን ስደተኛታት፡ ሓተትቲ ዕቑባን ካልኦት ኣባላት 

ዲያስፖራን ዝተመርኮሰ ክኸውን’ዩ ወሲኑ። እቲ ኮሚሽን መንነት ናይዞም ዝተመርጹ ምንጭታት ብዘይምጥቃሱ ስም- ኣልቦን 

ገጽ-ኣልቦን እዮም። ብርክት ዝበሉ ብመኮንናት ጸጥታ ኢትዮጵያ ዝተሓርዩ ኮይኖም ኣብታ ምስ ኤርትራ ኣብ ግጭት እትርከብ 

ሃገር ኣብ ዝርከብ መዓስከራት ኮይኖም እዮም ቃለ-መጠይቖም ኣካዪዶም። ዝበዝሑ ካብኣቶም ኢትዮጵያውያን ምዃኖም ድማ 

ጭቡጥ መርትዖ ኣሎ።  

መርማሪ ኮሚሽን ሰብኣዊ መሰላት፡ ኮነ ኢሉ ንጠለባት ቃለ-ምስክርነት ኣብ ወጻኢ ዝነብሩ ሓያሎ ኤርትራውያን ነጺግዎ። 

ዝሓለፈ ዓመት፡ እቲ ኮሚሽን “ከነዘራርበኩም ግዜ የብልናን” ብምባል ጥራይ ጠለባቶም ክነጽጎ እንከሎ፡ ሎሚ ዓመት ድማ 



እቲ ኮሚሽን፡ ኣብ ሚያዝያ መስርሕ ምስማዕ ቃለ-ምስክርነት ከምዘካይድ ቃል ድሕሪ ምእታዉ፡ ኣብ ጀኔቫ ብኣካል ቀሪቦም 

ቃለ-ምስክርነቶም ክህቡ ንጠለቡ ኣማኢት ኤርትራውያን ጎስይዎም ሓሊፉ።  

መርማሪ ኮሚሽን፡ ንዝኾነ ገምጋም ሰብኣዊ፡ ቁጠባዊን ባህላዊን መሰላት ኣብ ኤርትራ ምሉእ ብምሉእ ጎስዩዎ እዩ ሓሊፉ። እዚ 

ከኣ ምስቲ ንኹሉ መሰላት ብማዕረ ዝጥምት ኣዋጅ ውድብ ሕቡራት ሃገራት ኣብ ሰብኣዊ መሰላት ዝጻረር እዩ። ስለ’ዚ፡ ጸብጻብ 

ናይቲ ኮሚሽን ጸግዒ ዘለዎ፡ ወገናዊን ዘይውዱእን ይገብሮ። መርማሪ ኮሚሽን ሰብኣዊ መሰላት ንገዚፍ ክፋል ሰብኣዊ መሰላት 

ጎስዩ ክሓልፎ ከምዝወሰነ ምርድኡ ከቢድ ኣይኮነን። ምኽንያቱ ኤርትራ ኣብዚ መዳይ’ዚ ዘመዝገበቶ ዓቢ ዓወት ምስቲ እቲ 

ኮሚሽን ንኤርትራ ክቐብኣ ዝደሊ ምስሊ ስለዘይቃዶ እዩ።  

መርማሪ ኮሚሽን፡ ንዓወታት ኤርትራ ኣብ ፖለቲካውን ሲቪካውን መሰላት ከምኡ’ውን እታ ሃገር ኣብ መንጎ’ቲ ብግብረ-

ሽበራን ግጭታትን ዝሕመስ ዘሎ ዞባ እናሃለወት ክንሳ፡ ንዘለዋ ሰላም፡ ርግኣትን ውህደትን ዕሽሽ ኢሉዎ ሓሊፉ። እቲ ኮሚሽን፡ 

ኤርትራ ምስ ላዕለዋይ ኮሚሽነር ሰብኣዊ መሰላት ውድብ ሕቡራት ሃገራት ንዘርኣየቶ ዕቱብ ምትሕብባር፡ ከምኡ’ውን 

ብመስርሕ ወቕታዊ ኣድማሳዊ ክለሳ ኣብ ኮሚሽን ሰብኣዊ መሰላት ንዝቐረበላ 92 ለበዋታት ምቕባላን ኣፍልጦ ክኸልኦን 

ክነጽጎን’ዩ ተራእዩ።  

መርማሪ ኮሚሽን፡ ንኹሉ ኣብ ውሽጢ ሃገር ዝተመዝገበ እወታዊ ለውጢ፡ ከምኡ’ውን ዞባዊን ኣህጉራዊን ሱታፌ ኤርትራ 

ብዘየወላውል ነጺግዎ።  

እቲ ኮሚሽን ብተወሳኺ ንህሉው ኩነታት ኤርትራ ዝምስክሩ መሰረታውያን ሓቅታት፡ እንተላይ ነቲ ምስ ቅሉዕ ጥሕሰት ሰብኣዊ 

መሰላት ዝጽብጸብ ዘይሕጋዊ ጎበጣ መሬት ኤርትራ፡ ቀጻሊ ወተሃደራዊ መጥቃዕቲ፡ እገዳታትን ንኹሎም ኤርትራዊያን ከም 

ሓተትቲ ዕቑባ ናይ ምርኣይ ግጉይ ፖሊሲታትን ኮነ ኢሉ ነጺግዎ።  

እዚ ንኤርትራ ዝግበረላ ዘሎ ዘይርትዓዊ፡ ዘይፍትሓዊን ዘይሕጋዊን ኣተሓሕዛ ከም መቐጸልታ ናይቲ ኣብ ልዕሊ’ተን ኣብ 

ምምዕባል ዝርከባን ናጻ መስመር ዝኽተላን ሃገራት ዝተሃንደሰ ድርብ ዕያር’ዩ። እዚ ንገለ ሃገራት ጥራይ ግዳያት ዝገብር 

ፖለቲካዊ ድርኺት ዘለዎ ተደጋጋሚ ተርእዮ ደው ክብል ይግባእ።  

ሚኒስትሪ ጉዳያት ወጻኢ  

2 ሰነ 2016 - ኣስመራ 

 

 

 


